JESUSEN JARRAITZAILEAK

SAN BLAS

EGUN HONETARAKO ZEHAZTASUNAK

Gaurko santu hau, San BLAS, guztiz ezaguna da gure artean. Erdi Aroan santu laguntzaile nagusien artean izendatzen zuten. Armeniako Sebasten jaio zen III. gizaldiaren erdi aldera. Ogibidez medikuntzara jo zuen, gaixoen artean on gehiago egiteko aukera izango zuela-eta. Bere bizi-agirietan birtutez jantzitako kristau agertzen digute: apal, ongile, otzan, jainkozale, garbia. Hitz batean esanda: SANTUA.
Barru-egarriz basamortura joera handia izan zuen, baina beste batzuk ziren Jaunaren bideak. Sebasteko gotzain-aulkia hutsik gelditu zen, eta kristau herri osoak Blas aukeratu zuen eginkizun horretarako.
Laister sortu zen, Diocleciano odolzaleak aginduta, kristauen kontrako eraso gogorra. Sebaste hiriak orduan irabazi zuen “martiri-hiri” izena. Blasek zertara jo behar ote zuen? Aurrez-aurre aurpegia eman, etsaien eskuetan bere burua jarriz, ala ezkutatu eta handik kristau jendeari adore eman, arriskuan eutsiz? Hauxe aukeratu zuen gehiengoak. Gogoan hartu dezagun pasadizu bat: San Eustracio espetxean zegoela, berarengana joaten zela Blas, horretarako atezaina berarenganatuz, jateko gozoak emanda. Nolako fedez muin egiten zien Estracioren kateei!
Argeo mendiko koba-zuloan zegoela iritsi zitzaion Blasi ere ordua. Borreroei bidera atera eta badiotse: “Ongi etorriak, lagunok. Zain egon naiz. Goazen”. Martiritza-lekuan bildu zitzaizkion kristauei adore emanez: “Jesukristoren alde odola ematera goaz. Orain bete dira nire betiko amets gozoak. Bart Jaunak adierazi dit onartzen duela nire oparia”. Askotariko zigor eta oinazemen jasan ondoren, azken testigantza hau emanaz hil zen: “Ez dago Jesukristo baino beste handiagorik inor. Beste guztiak sasijainkoak dira”.
JAUNAREN HITZAREN ARGITAN

Ebanjelioa: Lukas 3, 2-6

Jainkoaren Hitza etorri zitzaion basamortuan Zakariasen seme Joani. Eta Jordan inguru guztian, bihotz-berritzeko bataioa iragartzen hasi zen, bekatuen barkamenerako, Isaias profetaren liburuan idatzita dagoenez:

“Ahots bat oihuka dabil basamortuan:

urra ezazue bidea Jaunarentzat,

zuzendu Haren bidezidorrak;

gora daitezela ibarrak,

beheratu mendi eta tontorrak;

berdin daitezela konkorrak,

zelaitu aldatzak.

Eta ikusiko dute guztiek Jainkoaren salbamena”.

GAUR GURE TXANDA 

Bat baino gehiago dira gaur ere itsas-ertzean edo mendi-aldean bakarrik paseatzen ibili ohi direnak. Olatuen zurrumurrua edo haize-txistua lagun hartuta, beren buruarekin bat-bat eginda, hausnarketa sakonean murgiltzen direnak: “Nondik eta zertarako gorabehera guztiok? Zergatik munduan hainbeste sufrimendu? Eta nire bizia... zertarako? Nik zer egin dezaket etorkizunera begira?”. 

Gehien baten konturatzen dira ez daudela bakarrik; NORBAITEREKIN harremanean jartzen direla ustekabean; eta argiz eta pozez beterik itzultzen dira bizitzara, goi-indarrak eraginda. San Blasek ongi zekien horren berri. Hortik bere adore eta indarra odola emateraino. 

Bukatu aurretik: santuak eta haien jaiegunak zertarako erabiltzen ditugu? Errroskilak eta “San Blas hariak” baino hoberik ez al dugu ateratzen? Entzun gaur San Blasi.

OTOITZA

Jainko Jauna, 

Blas gotzain eta martiri dohatsua lagun dugula, 

otoi egiten dizugu: 

emaguzu bakea lur honetan 

eta betiko bizia zeruan.

EZ DOZU ESKURIK

JESUS,

ez duzu eskurik;

gure eskuak bakarrik dituzu,

justizia nagusi izango den mundu berri bat jasotzeko.

JESUS,

ez duzu oinik;

gure oinak bakarrik dituzu,

zapalduak askatasun bidean jartzeko.

JESUS,

ez duzu ezpainik;

gure ezpainak baino ez dituzu,

pobreei askatasunaren berri ona zabaltzeko.

JESUS,

ez duzu bitartekorik;

gure ekintza baino ez duzu,

gizon-emakume guztiak anai-arreba izan daitezen.

JESUS,

zure Ebanjelioa geu gara;

jendeak irakurri dezaken Ebanjelio bakarra,

gure bizitzako ekintzak eta hitzak eraginkorrak badira.

JESUS,
Egizu zure elkartean, gure elkartean 
gehitu daitezela

deituak eta aukeratuak sentitzen diren kristauak,

munduaren aurrean zure aurpegia distiratuko dutenak.
JESUS,

gure ahalmenak eta gauza guztiak ongi egiteko

zure gogo bizia emaguzu. 
BERTSOA

Gaur dugu San Blas eguna

guretzat hain ezaguna,

etxean sartu zaiguna. 

Gotzain sutsu ta martiri santu

odol-truke fededuna;

argitu gure zentzuna,

iritsi behar duguna:

bakea ta osasuna.

